
O‘QUVCHINING MUSTAQIL FIKRLASHINI SHAKLLANISHIDA 
LOYIHA FAOLIYATINING AHAMIYATI 

Abdirimova I.K. 
Chirchiq davlat pedagogika universiteti 

O‘zbek tilshunoslgi kafedrasi dotsent v.b

Tayanch so‘zlar: loyiha, klaster yondashuv, ta’lim tizimi, o‘quvchi, innovatsion texnologiya, 
innovatsion yondashuv, pedagogik texnologiya, loyihalash faoliyati, pedagogik psixologiya, 
pedagogik ta’lim.     
Ключевые слова: проект, кластерный подход, система образования, студент, инновацион-
ные технологии, инновационный подход, педагогическая технология, проектная деятель-
ность, педагогическая психология, педагогическое образование.
Keywords: project, cluster approach, education system, pupil, innovative technologies, innovative 
approach, pedagogical technology, project activity, pedagogical psychology, pedagogical 
education. 

РЕЗЮМЕ:   
Ushbu maqolada loyihalash metodi va uning bir qancha asosiy va o‘ziga xos belgilari haqida fikr 
yuritilgan. Xorijiy olimlar fikrlariga, ilmiy tadqiqot ishlariga tayangan holda loyihalash faoliyatini 
ta’lim jarayonida o‘quvchi mustaqil fikrlashini shakllanishidagi o‘rni va undan foydalanish ta’lim 
samaradorligini yanada oshirishi va amaliy ahamiyati ilmiy xulosalangan. 
РЕЗЮМЕ:   
В данной статье рассматривается метод проектирования и некоторые его основные и отли-
чительные особенности. На основе мнений зарубежных ученых и научных исследований 
сделан научный вывод о роли проектной деятельности в формировании самостоятельного 
мышления обучающегося в образовательном процессе, ее практической значимости.
SUMMARY:
This article discusses the design method and lists some of the main and specific features of the 
method. Methods and means of applying project activities in the educational process are based 
on the opinions of foreign scientists. The scientific conclusion is made about increasing the 
effectiveness of education in the future when applying this method in secondary schools.

Mamlakatimizda yuz berayotgan tub o‘zgarishlar insoniyat hayotidagi  
barcha sohalarni globallashuv va  integratsiyalashuv jarayonlari nuqtayi 
nazaridan yangicha qarashlar, tushunchalar va munosabatlar bilan qayta 
ko‘zdan kechirishni taqozo etmoqda.  Hozirgi kunda butun dunyo bo‘ylab har 
bir sohada globallashuv va  integratsiya jarayonlari o‘z aksini ko‘rsatmoqda. 

Shu qatorda ta’lim ham davlat siyosatining ustuvor sohasiga aylandi va ushbu 
sohada ta’limni yangicha innovatsion g‘oyalar asosida rivojlantirish bo‘yicha  
islohotlar amalga oshirila  boshlandi. 

Ijtimoiy jarayonlarning yuksak dinamikasi, ulkan axborot oqimi va 
kundalik hayotning texnologiyalashuvi sharoitida zamonaviy insonning asosiy 
belgilaridan biri – uning bilim, malaka va ko‘nikmalarini amaliyotda qo‘llay 
olish qobiliyatidir. Yosh  avlodning   ta’lim-tarbiyasiga  e’tibor qaratish davlat 
rivojida muhim ahamiyat kasb  etadi. Prezident Qarorlarida kadrlar tayyorlash 
sifatini tubdan takomillashtirishga, xususan, tizimga rivojlangan xorijiy 
mamlakatlar tajribasini tatbiq etishga jiddiy e’tibor qaratilgan. Eng avvalo, 
maktabgacha ta’lim muassasalari moddiy-texnik bazasini tubdan yangilash, 
zamonaviy tipdagi MTMlar tashkil qilish, tarbiyaga yangicha yondashuv 
konsepsiyalari ishlab chiqildi. 

Muhtaram Prezidentimizning 2020-yil 24-yanvarda Parlamentga qilgan 
Murojaatnomasida  barcha sohalar kabi ta’lim tizimi borasida ham amalga 
oshirilayotgan islohotlarning ustuvor jihatlari ko‘rsatib berildi. Xususan, 
maktabgacha ta’lim tizimida boshlangan islohotlarni samarali davom ettirish, 
umumta’lim maktablarida ta’lim va tarbiya sifatini yaxshilash, oliy ta’limning 
akademik ilm-fan va ishlab chiqarish bilan integratsiyasini kuchaytirish, 
iqtidorli yoshlarni qo‘llab-quvvatlash bilan bog‘liq muhim jihatlar o‘z ifodasini 
topgan.

Qachonki maktabgacha ta’lim to‘g‘ri tashkil qilinsa, umumta’lim 
maktablari qabul qilgan yosh avlod bilan ishlash amaliyoti qiyin kechmasligi 
tabiiy. Bolaning ijtimoiy muhitga moslashuvi, yangi bilimlarni tez va yaxshi 
qabul qilishi osonlashadi. Umumta’lim maktablarida yosh avlodga yangi 
metodlar asosida bilim berish, ularning dunyoqarashini oshirishda pedagogik 
texnologiyalardan  foydalanish yaxshi samara beradi. 

Shularni nazarda tutgan holda ta’lim tizimini rivojlantirish va     
takomillashtirishga qaratilgan mazkur hujjatlarning barchasida sohaga 
innovatsiyalarni kiritish, xorijiy tajribalarni o‘zlashtirish, ijodiy yondashuvlarni 
qo‘llab-quvvatlash, ta’lim turlari o‘rtasidagi integratsiya jarayonlarini 
kuchaytirish bilan bog‘liq umumiy jihatlar mavjudligini ko‘rish mumkin. 

Zamonaviy ta’lim taraqqiyotida paydo bo‘layotgan “Innovatsion yondashuv”, 
“Innovatsion faoliyat”, “Innovatsion pedagogika” tarzidagi tushunchalar 
ehtiyojlar asosida kelib chiqqan bo‘lib, ularning maqsadi ta’lim sohasida o‘quv-
tarbiya jarayoni natijasini kafolatlaydigan o‘zgarish, yangilanishlar kiritishdan 
iborat. [2] 

Ta’lim sohasida innovatsion iqtisodiyotning taraqqiy etish sharoitida 
innovatsion  fikrlovchi, mustaqil izlanuvchi va qarorlar qabul qilishga qodir, 
kelajakda ijtimoiy va professional muhitga moslashuvchan, jamoa bo‘lib 
ishlaydigan va muammolarni hal qila oladigan o‘quvchilarni tayyorlash muhim 
ahamiyat kasb etadi.   

Bunda, asosan, o‘quv jarayonida an’anaviy ta’lim mexanizmidan voz 
kechishga, ta’lim oluvchilarning tashabbuskorligini rag‘batlantirishga 
qaratilgan axborot texnologiyalaridan foydalangan holda o‘zaro hamkorlikda 
o‘rganish imkonini beruvchi, o‘quvchini shaxs bo‘lib shakllanishiga yordam 
beradigan loyihalash faoliyatini tatbiq etish shubhasiz samarador ustunlikka 
egadir. Loyihalash faoliyatida turli ta’lim muassasalari, jamoat va davlat 
tashkilotlarining hamkorligini nazarda tutuvchi loyihalar asosiy o‘rin tutadi. 
Ijtimoiy muhim loyihalarni amalga oshirishda maktab o‘quvchilarining 
qatnashishi ularning mukammal bilim va yuqori malaka egallashi, mustaqil 
faoliyat olib borish ko‘nikmalariga ega bo‘lish imkonini beradi. Ana shu 
jihatlaridan kelib chiqqan holda bugungi kunda maktab tizimining o‘quv 
jarayonida maktab bitiruvchisining ijtimoiy faol shaxs sifatida shakllanishiga 
ijobiy ta’sir ko‘rsatuvchi ijtimoiy hamkorlikka e’tibor qaratish muammosi kun 
tartibiga chiqmoqda.

Ushbu masalalarni pedagogik ta’lim innovatsion klasteri usuliga tayangan 
holda o‘rganish va tadqiq qilish, albatta maqsadga muvofiq. Bu metod iqtisod 
va ishlab chiqarish sohalarida ijobiy samara bergan. 

Pedagogik ta’lim klasteri – muayyan geografik hududning raqobatbardosh 
pedagog kadrlarga bo‘lgan ehtiyojlarini qondirish maqsadida bir-biri bilan 
uzviy aloqadagi teng huquqli alohida subyektlarning, texnologiyalarning va 
inson resurslarining integratsiyalashuvini kuchaytiruvchi mexanizmdir. [3]

Klaster tizimi subyektlari bir-birlarini qo‘llab-quvvatlagan holda yagona 
maqsad atrofida birlashadi. Uning ko‘p qirraliligi zamirida bir nechta nazariy 
yondashuvlar shakllanishiga yo‘l ochishi ta’limdagi bu kabi muammolarni hal 
qilishda yuqori samara beradi.

Klaster yondashuvni qo‘llash o‘quvchilar faoliyatini mintaqaviy 
hamjamiyatning aniq talablarini o‘rganishga, loyiha ishtirokchilarining har 
birining qimmatli amaliy ko‘nikmalarni egallashiga, loyihalash bilimlarini 
shakllanishiga ham yordam beradi. Chunki ushbu yondashuv resurslar 
integratsiyalashuvining iqtisodiy tamoyillariga, loyihalash faoliyatining 
barcha ishtirokchilari umumiy qiziqishlari va o‘zaro hamkorligini aniqlashga 
asoslanadi. Loyihalash metodi o‘quvchilar faoliyatini loyihalash jarayonida 
maqsadga erishishda asosiy o‘rin tutadi.

Loyihalash faoliyatiga to‘xtaladigan bo‘lsak, 1918-yilda Kolumbiya 
universiteti qoshidagi pedagogika kolleji o‘qituvchisi Vilyam Kilpatrik 
loyihalash metodining mohiyatiga bag‘ishlab “Loyihalash metodi” nomli 
maqolani chop etgan. Muallifning keyingi maqolalarida ushbu atama 
kuyidagicha talqin qilinadi: “Loyiha” atamasi faoliyatning har bir imkoniyatini, 
tajriba jarayonining bog‘liqligini anglatishi zarur. Bunda maqsad ichki omil  
sifatida:

- faoliyatning maqsadini anglatadi, tajribaga ega bo‘lish jarayonini 
boshqaradi;

- shaxsning o‘z  faoliyatini va ichki qobiliyatini ro‘yobga chiqarishga xizmat 
qiladi. [4]

Ushbu ta’lim metodini atroflicha tahlil qilish quyidagi natijalarni ko‘rsatadi:
 √ ushbu metod insonda ijodkorlik xislatlarini shakllantirish imkonini 
yaratadi;

 √ yosh avlodni mustaqil hayotga tayyorlash va malaka-ko‘nikmalarni hosil 
qilishga zamin bo‘ladi;

 √ o‘quvchilarni mehnat faoliyatiga tayyorlashning bir shaklidir;
 √ ta’lim berishda amaliyot va nazariya uyg‘unligi vositasidir;
 √ mustaqil ravishda o‘z ustida ishlash orqali mavjud bilimlarni 
mustahkamlash va yangilarini puxtalashning asosiy negizidir;

 √ o‘qituvchi tomonidan maxsus ishlab chiqilgan va o‘quvchi tomonidan 
mustaqil bajariladigan harakatlar majmuasidir;

 √ pedagogik texnologiyadir.
Rus olimlari Ingrid Bem va Yens Shnayder loyihalash faoliyati o‘quvchilarni 

ma’lum bir ta’lim olish davrida (o‘quv yili yoki yarim yillik)  bilim olish va 
kasbga yo‘naltirish ishlarini tashkil etishning usuli deb hisoblaydilar. [5] 

Loyiha metodining mohiyati bu holatda o‘quvchilarni mustaqil ishlashga 
yo‘naltirish orqali bilim olishga qiziqishlarini shakllantirishga, ularning oldiga 
aniq maqsad va muammolarni qo‘yish  va ularning yechimini topish orqali 
yangi bilim va ko‘nikmalarga ega bo‘lishdan iboratdir.    

Yuqorida keltirilgan barcha fikrlarni umumlashtirgan holda xulosaga 
keladigan bo‘lsak, loyiha metodi har doim mustaqil faoliyat bilan chambarchas 
bog‘liqdir, amaliyot va nazariy bilimlarni o‘zaro bir-birini to‘ldirishga yordam 
beradi, loyiha ishtirokchilarining o‘zaro aloqadorligini belgilab beradi, o‘quvchi 
shaxsining eng muhim qirralarini rivojlantirishga imkon yaratadi.

Loyihalash faoliyati o‘qituvchidan izlanishni, har bir dars mashg‘ulotiga puxta 
tayyorgarlik ko‘rishni talab etadi. Shuning uchun o‘qituvchilarning har bir dars 
mashg‘ulotiga ijodiy jarayon sifatida qarashi va unga tayyorgarlik jarayonida 

mavjud usul va vositalardan foydalanish bilan birga o‘quvchilarning mustaqil 
fikrlarini qo‘llab-quvvatlagan holda bildirgan taklif va istaklarini muhokama 
qilib, ko‘zlangan maqsadga erishishga, shu mavzuni o‘quvchilarga yetkazishga 
yo‘l ocha bilishi kerakligini his qilishi lozim. Loyihalash faoliyati o‘quvchilarda 
masalaning mohiyatini anglash, sohada yangilik va kashfiyotlar yaratish, ijodiy 
fikrlash tarzining rivojlanishi, xato qilishdan qo‘rqmaslik ko‘nikmasining 
shakllanishi,  o‘ziga nisbatan ishonchning ortishi kabi ijobiy oqibatlari bilan 
xarakterlanadi. Yana bir tomoni loyihalash faoliyati o‘quvchining o‘z ustida 
ishlashi, ma'lumot yig‘ishi, masalaning yechimini mustaqil tarzda izlashi  va 
bilimlarini amalda qo‘llay olish xususiyatlarning shakllanishi bilan ahamiyatli 
bo‘lib, pedagogik samaradorlikning yaqqol ifodasi desak bo‘ladi.

